
REFLECTIONS ON THE "КАVCHIN" SEED OF THE UZBEKS  
(КАSHKADARYА OASIS) 

Ergashev Umar Kuziyevich  

University of Ekonomies and Pedagogy  
nongovernmental edicational establishment 

Abstract. The name of several localities in Kashkadarya, Surkhandarya, Bukhara, Samarkand regions occurs in the 
form of Kavchin, Upper Kavchin, Lower Kavchin, Kavchinon. when you ask how many dark pages of history that 
we know and don't know begin to shine through in front of you. The article discusses, analyzes and provides 
reasoning on these issues, as well as discusses some promising information on these issues. 

Keywords: Kavchin, Upper Kavchin, Lower Kavchin, Kavchinon, Potron-kavchin, Hammock-kavchin, Shirkent-
kavchin, Lagandi-kavchin, “beguzuv", “balkhi", “kurpachuvish", “buzchi", “Kashmiri", “Sulaiman", “imam", “buyin", 
“tugal”, “tuyabuyin". 

OʻZBEKLARNING “QOVCHIN” URUGʻIGA DOIR MULOHAZALAR 
(QASHQADARYO VOHASI) 

Ergashev Umar Kuziyevich  
Iqtisodiyot va pedagogika universiteti 
nodavlat taʼlim muassasasi  
mustaqil izlanuvchisi 

Annotatsiya. Qashqadaryo, Surxondaryo, Buxoro, Samarqand viloyatlaridagi aholi maskanlaridan bir 
qanchasining nomi Qovchin, Yuqori Qovchin, Past Qovchin, Qovchinon koʻrinishida uchrashi ushbu atamaning 
bejiz paydo boʻlmagani, bir-biriga uzoq-yaqin boʻlgan bir necha viloyatda bunday nomda qishloqlarning borligi 
shunchaki tasodif yoki oʻz-oʻzidan boʻlmaganini, bir qarashda qandaydir notanish soʻzga oʻxshaydigan ushbu 
atamaning negizi surishtirsangiz qarshingizda tarixning biz bilgan va bilmagan qancha-qancha qorongʻu sahifalari 
oydinlasha boshlaydi. Maqolada  ushbu masalalar boʻyicha koʻrib chiqilib,  tahlil qilinib, ular toʻgʻrisida  
mulohazalar keltirilgan, shuningdek, ushbu masalalar boʻyicha ayrim istiqbolli maʼlumotlar muhokama qilingan.  

Kalit soʻzlar: Qovchin, Yuqori Qovchin, Past Qovchin, Qovchinon, Potron-qovchin, Gamak-qovchin, Shirkent-
qovchin, Lagandi-qovchin, “beguzuv”, “balxi”, “koʻrpachuvish”, “boʻzchi”, “kashmiri”, “sulaymon”, “imom”, “boʻyin”, 
“toʻgal”, “tuyaboʻyin”. 

DOI: https://doi.org/10.47390/SPR1342V5SI2Y2025N07  

Oʻzbekistonda “Qovchin” nomli aholi maskanlari – qishloq, mahalla, goʻzar va ovullar 

uchraydi. Yurtimizda, ayniqsa, Qashqadaryo, Surxondaryo, Buxoro, Samarqand viloyatlaridagi 

aholi maskanlaridan bir qanchasining nomi Qovchin, Yuqori Qovchin, Past Qovchin, Qovchinon 

koʻrinishida uchrashi ushbu atamaning bejiz paydo boʻlmagani, bir-biriga uzoq-yaqin boʻlgan 

bir necha viloyatda bunday nomda qishloqlarning borligi shunchaki tasodif yoki oʻz-oʻzidan 

boʻlmaganini koʻrsatadi. Bir qarashda qandaydir notanish soʻzga oʻxshaydigan ushbu 

https://doi.org/10.47390/SPR1342V5SI2Y2025N07

atamaning negizi surishtirsangiz qarshingizda tarixning biz bilgan va bilmagan qancha-qancha 

qorongʻu sahifalari oydinlasha boshlaydi. 

Qashqadaryo viloyatining oʻzaro tutash ikki-uch tumanida Qovchin degan qishloqlar 

uchrab, ular aholisi bir-birlarining qarindosh-urugʻ deb biladilar. Qarshi tumanining janubiy, 

Gʻuzor tumanining shimoliy va Qamashi tumanining har ikkala tumanga tutash hududlarida 

Qovchin nomli alohida-alohida qishloqlarning borligi esa aytib oʻtilgan tumanlar aholisining bir 

qismi tarixan oʻzaro qarindosh-urugʻ boʻlganidan darak beradi. Qashqadaryo vohasida yana shu 

nomdagi bir qator qishloqlar uchrashi esa vohada bunday toponimning paydo boʻlishining 

negizida qanday tarixiy jarayonlar yotishi masalasini tadqiq qilishga undaydi. Vohadagi 

Yakkabogʻ va Kitob tumanlarida ham shu nomdagi qishloq nomining uchrashi buning yorqin 

misolidir. Shuningdek, shu nomdagi qishloqlar Samarqand viloyatining Samarqand va Tayloq 

tumanlarida, Buxoro viloyatining Kogon va Gʻijduvon tumanlarida aholi maskanlari nomi 

sifatida uchraydi [1;172-173.]. Bundan tashqari, Boysun shahrida Qovchingoʻzar mahallasi 

qayd etilgan [2;173.]. 

Gʻuzor tumanidagi Qovchin qishlogʻi vakillari kelib chiqish jihatidan qoʻshni Qarshi 

tumanidagi Potron-qovchin, Gamak-qovchin, Shirkent-qovchin, Lagandi-qovchin nomli 

qishloqlar boʻlib[3:377], Gʻuzor va Qarshi tumanlari, shuningdek, vohadagi Qovchin nomli 

qishloqlar aholisi deyarli bir vaqtda vohaga kelib joylashgan boʻlsa kerak.  

XX asr boshlariga tegishli aholi roʻyxatlarida Qashqadaryo vohasida 4640 nafar, xususan, 

Qarshi atrofidagi qovchinlarning soni 3815, Shahrisabz atrofida 825 kishi deb 

keltirilgan [4;40.]. 1920-yillarga tegishli statistik maʼlumotlarda esa Oʻzbekistonda yashovchi 

oʻzbek qovchinlarning soni 25 mingga yaqin boʻlib, “beguzuv”, “balxi”, “koʻrpachuvish”, 

“boʻzchi”, “kashmiri”, “sulaymon”, “imom”, “boʻyin”, “toʻgal”, “tuyaboʻyin” kabi tarmoq urugʻlari 

boʻlgan [5; 75.]. 

Qovchin degan aholi maskanlari nomlarining aynan qachon uchrashi bilan 

qiziqqanimizda quyidagicha tarixiy manzaraga duch keldik: 

1) Oʻrta asrlarda, yaʼni Chigʻatoy ulusi (XIV – XV asrlar) va Temuriylar (1370-1507) 

davrida “qavchin” yoki “qovchin” nomi yirik turk-moʻgʻul urugʻlaridan birining nomi sifatida 

fors, turkiy va moʻgʻul tilli yozma manbalarda uchraydi [6; 171-172.]; 

2) Temuriylar davri tarixiy va adabiy asarlarida “qovchin” barlos, jaloyir, orlot, sulduz, 

qoʻngʻirot kabi koʻchmanchi urugʻlari qatorida tilga olinib, ushbu urugʻ vakillari siyosiy va 

harbiy jarayonlarda faol ishtirok etgan shaxslar sifatida tilga olinadi [7;36,43,46,73]; 

3) XVI – XX asrlar oraligʻida yaratilgan “92 bovli oʻzbek urugʻi”ga aloqador forsiy va 

turkiy tilli shajara va nasabnomalarda “qovchin” oʻzbek urugʻlaridan biri sifatida qayd 

etiladi  [8;167.]; 

4) Buxoro amirligi (1753-1920) bilan aloqali forsiy tilli Qushbegi hujjatlarida amirlikka 

qarashli oʻnlab aholi maskanlari – qishloqlar Qovchin, Qovchinon nomlari ostida tilga 

olinadi  [9;77.]; 

5) XIX – XX asrlarga tegishli xorijiy tilli asarlarda, ayniqsa, Oʻrta Osiyoga tashrif buyurgan 

elchi va sayyohlarning qaydlarida Buxoro amirligi oʻzbeklarining yirik urugʻlaridan biri oʻlaroq 

“qovchin”lar eslatib oʻtiladi [10;15.]. 

Oʻzbek urugʻlari roʻyxati (“Nasabnoma”lar)da, shu jumladan, Sayfuddin Axsikandiyning 

“Majmuʼ at-tavorix” (Tarixlar jamlamasi) asarida (XVI asr) “qovchin” oʻzbek urugʻlaridan biri 

sifatida keltiriladi. Qizigʻi, shundaki, ushbu roʻyxatlarning bir nechasida ular “batosh” etnonimi 

bilan yonma-yon qayd etiladi [11;167.]. Qashqadaryo vohasida ham ushbu ikkala urugʻ nomi 

bilan ataluvchi qishloqlarning koʻpincha qoʻshni yoki yaqin hududlarda joy olganligi koʻzga 

tashlanadi. Ayniqsa, Qarshi va Gʻuzor tumanlarida Qovchin va Batosh qishloqlari joylashuv 

oʻrniga koʻra oʻzaro bir-biriga yaqinligi diqqatni tortadi. 

Buxoro amirligiga qarashli viloyat (beklik) va tumanlarda “Qovchin”, “Qovchinon” nomli 

oʻnlab qishloqlar mavjud boʻlgan. XX asrning boshlariga tegishli Qushbegi arxivi hujjatlarida 

Buxoro viloyatiga qarashli Xayrobod tumanida Qovjin, Shimoli-i rud tumanida esa Qovchin 

nomli qishloq nomlari tilga olinadi. Shuningdek, ushbu hujjatlarda Qarshi bekligiga qarashli 

Chim amlokligida Qovchin, Patiron amlokligida Qovchin-Patiron, Fazli amlokligida esa Qovchin-

Shirkent qishloqlarining nomi qayd etiladi. Bundan tashqari, Qushbegi hujjatlarida Yakkabogʻ 

begligining Qorabogʻ amlokligiga qarashli bir qishloq Qovchin nomi bilan uchraydi [12;77.].  

Qovchin muayyan bir turkiy urugʻ yoki turk-moʻgʻul elat sifatida oʻrta asr yozma 

manbalarida koʻp bora eslatib oʻtilgan boʻlsa-da, boshqa koʻplab turk-moʻgʻul urugʻlaridan farqli 

holda asosan oʻzbeklar tarkibida tilga olinadi. Qozoq, qirgʻiz, turkman, boshqird, noʻgʻoy yoki 

qoraqalpoqlarda shu yoki shunga oʻxshash biror etnonim uchramasligi[13], aksincha 

qovchinlar koʻproq Amudaryo – Sirdaryo oraligʻidagi hududlarda yashaydigan urugʻ sifatida 

qayd etilishi ushbu urugʻ vakillarining asosan bugungi Oʻzbekiston hududida oʻtroqlashib 

qolganini koʻrsatadi. Shunga oʻxshash holat barlos, arlot, sulduz, qarluq kabi qaysi biri turkiy, 

qaysi biri turk-moʻgʻul urugʻlari boʻlgan urugʻlarga ham tegishlidir. Maʼlumki, ushbu 

urugʻlarning sezilarli bir qismi, ayniqsa, barlos, arlot va sulduzlar XIII asrning ikkinchi choragi 

– XIV asrning boshlarida Oʻrta Osiyoga Moʻgʻuliston va Oltoy hududlaridan koʻchib kelgan 

edilar. Qovchinlar ham aynan oʻsha kezlarda Chingizxon boshchiligidagi turk-moʻgʻul 

urugʻlarining gʻarbga, asosan Oʻrta Osiyoning ichki hududlariga koʻchishlari davrida qoʻshin 

tarkibida joy olgan urugʻ sifatida bilinadi [14; 165-176.]. 

Zahiriddin Muhammad Bobur oʻzining “Boburnoma” (“Vaqoye”) asarida otasi 

Umarshayx mirzoning amirlarini sanaganda Ali Mazidbek qavchin, Qosimbek qavchin haqida 

yozib, ikkinchisining Andijonning qadimiy qoʻshin beklaridan biri ekaniga urgʻu beradi[15; 36.]. 

Shuningdek, Bobur oʻz asarida oʻz davrida taniqli bek va harbiy amaldorlar orasida Bugʻdo 

qavchin, Pirmuhammad elchi Bugʻa qavchin,  Muhammadquli qavchin, Mirzoshoh qavchin, 

Mirshoh qavchin va boshqalar haqida eslatib oʻtadi [16;42, 46, 53, 72.]. Bu esa Temuriylar 

qoʻshinida va davlat boshqaruvida qovchin urugʻi vakillarining oʻziga xos oʻrni boʻlgani, 

qoʻshining sezilarli bir qismini  ushbu urugʻ vakillari tashkil etganidan darak beradi. 

V.V. Barotoldning yozishicha, tarixiy manbalar, shu jumladan, Sharafuddin Ali 

Yazdiyning “Zafarnoma” asaridan maʼlum boʻladiki, “qovchin” soʻzi boshlangʻichda muayyan bir 

urugʻ nomi emas, balki imtiyozli toifa nomi, «qoʻshin qoʻmondoni» yoki «qoʻshin» maʼnosini 

anglatib, keyinchalik u etnonimga aylangan[17; 171-172.]. Elshunos olim T. Nafsovning bir 

qator tadqiqotchilarning qarashlariga tayanib yozishicha, qovchin etnonimining soʻnggi qismi 

-chin “odamlar”, “xalq” maʼnosini anglatgan boʻlib, ushbu etnonimning bosh qismi oʻtmishda 

“qov / qav / quv” koʻrinishida boʻlgan. Bu soʻzlar qu / quv “oqqush” maʼnosida boʻlib, ushbu 

etnonim totemdan kelib chiqqan. Tadqiqotchining yozishicha, ayrim izlanuvchilar qovchin 

etnonimini moʻgʻulcha “xav” (epchil, chaqqon) va “chin” (qattiq, yengilmas, ogʻishmaydigan, 

sodiq, kuchli) soʻzlari bilan ochiqlaydilar: xavchin – qavchin – qovchin “epchillik, chaqqonlik 

xususiyatlariga ega” [18; 377.].  

Qovchin etnonimi asli Oltin Oʻrda (asosan, Dashti Qipchoq) hududida shakllangan 

koʻchmanchi oʻzbek, qozoq, noʻgʻoy va qoraqalpoq urugʻlaridan farqli holda aytib oʻtilgan 

hududda uchramaydi. Koʻrinishidan, qovchinlar “92 oʻzbek urugʻi” roʻyxatiga XVI asrdan 

boshlab yoki birmuncha keyinroq kiritilgan urugʻlardan biri boʻlgan. Buni Shayboniylar 

qoʻshinida oʻrin olgan mangʻit, doʻrman, qipchoq, xitoy, ming, yuz, qirq va hokazolar orasida 

qovchin etnonimi uchramasligi[19;16.] ham tasdiqlaydi. Bundan tashqari, ushbu qarashimizni 

yuqorida aytib oʻtilganidek, qozoq, noʻgʻoy, boshqird, qoraqalpoqlar tarkibida bunday etnonim 

mavjud emasligi ham qoʻllab-quvvatlaydi. 

Qisqasi, dastlab Moʻgʻuliston va atroflarida yashagan qoʻngʻtirot, mangʻit, barlos, arlot, 

sulduz, qatagʻon, qovchin va hokazo kabi asosiy qismi turkiy, sezilarli bir qismi esa turk-moʻgʻul 

urugʻlarining Chingiziylar davrida gʻarbga va janubi-gʻarbga koʻchishlari natijasida Oʻrta 

Osiyoda jadal etnomadaniy jarayonlar yuz beradi. Ular orasida yetakchi urugʻlardan biri boʻlgan 

qovchinlar boshlangʻichda Amudaryo – Sirdaryo oraligʻining bir qator hududlarida tarqalgan 

(masalan, Andijon atroflarida) boʻlsalar-da, soʻnggi oʻrta asrlarga kelganda ularning jips 

(kompakt) boʻlib yashaydigan hududi Qashqadaryo vohasi, ayniqsa, Qarshi tumani boʻlib 

qoladi. Bu holat ushbu urugʻ vakillarining vohada oʻtroqlashib, oʻzlarining koʻplab qishloqlariga 

asos solishida oʻz ifodasiga ega. 

